
Annotatsiya. Ushbu tezisda O‘zbekistonning 12 yillik umumiy o‘rta ta’lim tizimiga qaytish islohoti tahlil qilinadi. Rasmiy 
statistik ma’lumotlar, so‘rov natijalari (n = 120), ekspert intervyulari (n = 15) va kontent-tahlil asosida tizimning amaliy 
tayyorgarligi, infratuzilma salohiyati va pedagogik omillar baholangan. Tadqiqot natijalari infratuzilmani kengaytirish, 
o‘qituvchilarni qayta tayyorlash va raqamli ta’limni kuchaytirish kabi yo‘nalishlarning ustuvorligini asoslaydi.

Kalit so‘zlar: maktab infratuzilmasi, pedagogik tayyorgarlik, raqamli ta’lim, xalqaro taqqoslash.

Abstract. This thesis analyzes the reform of returning to the 12-year general secondary education system in Uzbekistan. 
Based on official statistical data, survey results (n = 120), expert interviews (n = 15), and content analysis, the study 
evaluates the system’s practical readiness, infrastructure capacity, and pedagogical factors. The findings highlight the 
priority of expanding infrastructure, retraining teachers, and strengthening digital education.

Keywords: school infrastructure, teacher training, digital education, international comparison.

Аннотация. В данной тезисной работе анализируется реформа перехода Узбекистана к 12-летней системе общего 
среднего образования. На основе официальных статистических данных, результатов опроса (n = 120), экспертных 
интервью (n = 15) и контент-анализа оцениваются практическая готовность системы, инфраструктурный потенциал 
и педагогические факторы. Результаты исследования подчеркивают приоритет расширения инфраструктуры, 
переподготовки учителей и укрепления цифрового образования.

Ключевые слова: школьная инфраструктура, педагогическая подготовка, цифровое образование, международное 
сравнение.

K I R I S H
Inson kapitali zamonaviy iqtisodiyotning eng muhim raqobat ustunlaridan biri bo‘lib, uning shakllanishida 

ta’lim tizimining roli beqiyosdir (Becker, 1964). Mamlakatlarda ta’limni modernizatsiya qilish va kompetensiyaga 
asoslangan o‘qitishni joriy etish global tendensiyaga aylangan. O‘zbekiston ham “Yangi O‘zbekistonning 
taraqqiyot strategiyasi – 2030” doirasida ta’lim tizimini chuqur isloh qilmoqda va shu jarayonning muhim 
yo‘nalishlaridan biri sifatida 12 yillik umumiy o‘rta ta’lim tizimiga qaytmoqda (PF-60, 2022).

12 yillik model xalqaro amaliyotda keng tarqalgan bo‘lib, UNESCO ISCED–2011 ta’lim standartlariga 
mos keladi (UNESCO, 2011). Finlyandiya, Koreya va Yaponiya tajribasi shuni ko‘rsatadiki, ta’lim davomiyligi 
emas, balki mazmun, kompetensiyalar tizimi, o‘qituvchilar malakasi va raqamli ta’lim infratuzilmasi asosiy 
omil hisoblanadi (Finland Board, 2016; OECD, 2022; MEXT, 2018). Qozog‘iston tajribasida esa islohotning 
bosqichma-bosqich amalga oshirilishi muhim natijalar bergan (Orleu, 2021).

O‘zbekiston sharoitida 10 943 ta maktabda 6,77 mln o‘quvchi tahsil olayotgani demografik bosim ortib 
borayotganini ko‘rsatadi va “nol-sinf” joriy etilishi qo‘shimcha infratuzilma ehtiyojini kuchaytiradi (Stat.uz, 2025). 
Shu bois, o‘qituvchilar malakasini oshirish, maktab sig‘imini kengaytirish va metodik tayyorgarlikni kuchaytirish 
dolzarb vazifalar hisoblanadi (World Bank, 2024).

Ayni paytda raqamli ta’lim texnologiyalari va sun’iy intellekt asosidagi o‘qitish tizimlari ta’lim jarayonini 
shaxsiylashtirish imkonini bermoqda (Al Bastaki, 2024). Bu jarayon “Digital Uzbekistan 2030” strategiyasi bilan 
uyg‘unlashib, 12 yillik modelni sifat jihatdan samarali joriy etishga xizmat qiladi.

Mazkur tadqiqot O‘zbekistonning 12 yillik ta’lim tizimiga qaytish jarayonini tahlil qilish, mavjud imkoniyat va 
muammolarni aniqlash, hamda xalqaro tajribaga asoslangan tavsiyalar ishlab chiqishga qaratilgan.

Ta’lim tizimining davomiyligi, mazmuni va kompetensiyalar shakllanishi zamonaviy ilmiy tadqiqotlarning 
markaziy yo‘nalishlaridan biridir. Inson kapitali nazariyasiga ko‘ra, bilim va ko‘nikmalarga investitsiya iqtisodiy 
o‘sishning asosiy manbai hisoblanadi (Becker, 1964). Shu sababli, ko‘plab davlatlar ta’lim tizimini isloh qilish 
orqali raqobatbardosh kadrlar tayyorlashga intilmoqda.

Xorijiy amaliyotda 12 yillik umumiy o‘rta ta’lim modeli keng tarqalgan bo‘lib, UNESCO ISCED–2011 tasnifi 
ta’lim bosqichlarining uzluksizligini ta’minlashni nazarda tutadi (UNESCO, 2011). Finlyandiya misolida ta’lim 
natijalari yillar sonidan ko‘ra kompetensiyalar, o‘quv jarayonining moslashuvchanligi va o‘qituvchilar sifatiga 
bog‘liqligi isbotlangan (Finland National Board of Education, 2016).

Koreyada esa 6+3+3 tizimi raqamli kompetensiyalar va STEM yo‘nalishlariga tayangan holda yuqori 
natijalar bermoqda (OECD, 2022). Yaponiyada o‘quvchilarning kasbiy yo‘nalishini erta shakllantirish va amaliy 
ko‘nikmalarni rivojlantirishga alohida e’tibor qaratiladi (MEXT, 2018).

Qozog‘iston tajribasi 12 yillik tizimga bosqichma-bosqich o‘tish, malaka oshirish tizimini kuchaytirish va 
raqamli ta’lim vositalarini joriy etishning muhimligini ko‘rsatdi (Orleu, 2021). Rossiyada esa 11 yillik tizim saqlanib 
qolgan bo‘lsa-da, ta’limda profilga yo‘naltirilgan o‘qitish va differensial baholash mexanizmlari kuchaytirildi. Bu 
holat tarkibiy modernizatsiya samaradorligini namoyon etadi (OECD, 2020).

Ayrim tadqiqotchilar raqamli ta’lim va sun’iy intellekt rivojlanishi ta’lim davomiyligini qisqartirishi mumkinligini 
ta’kidlaydi (Al Bastaki, 2024). Ushbu g‘oya ta’lim sifatini oshirishda texnologiyalar rolini kuchaytiradi va 
shaxsiylashtirilgan o‘qitish modelini ilgari suradi.

O‘zbekistonda ham “Digital Uzbekistan 2030” strategiyasi doirasida ta’lim jarayoniga raqamli platformalar 
joriy etilmoqda. Bu esa 12 yillik ta’lim tizimini zamonaviy pedagogik va texnologik yondashuvlar bilan 
uyg‘unlashtirish imkonini beradi.

O‘zbekiston Respublikasi Statistika agentligi (2025) ma’lumotlariga ko‘ra, 2024/2025 o‘quv yili boshiga 10 
943 ta umumiy o‘rta ta’lim muassasasi faoliyat yuritmoqda (1-rasm). Ushbu ko‘rsatkich 1990-yilga nisbatan 2 
610 taga ko‘p.

Shu bilan birga, o‘quvchilar soni 6,77 million nafarni tashkil etib (2-rasm), 2010-yildan beri 45,6 % ga o‘sdi. 
Shunga qaramay, maktablarda sig‘im yetishmovchiligi muammosi saqlanib qolmoqda — ayrim hududlarda uch 
smenali ta’lim ulushi 18–20 % gacha yetmoqda.

Shuningdek, 6 yoshli bolalarni “nol-sinf”ga jalb etish uchun qo‘shimcha 700 ming o‘quvchi o‘rni zarurligi 
qayd etilgan. 2024 yilda esa yangi foydalanishga topshirilgan o‘quvchi o‘rinlari soni 293 344 tani tashkil etgan. 
Shu yili 68 ta yangi maktab qurilgan bo‘lib, ularning yarmi qishloq joylarda joylashgan (Stat.uz, 2025).

Bu o‘sish ijobiy bo‘lsa-da, mavjud demografik bosimni to‘liq qoplay olmaydi. 2024/2025 o‘quv yili boshiga 
o‘qituvchilar soni 564,9 ming nafarni tashkil etib, bu 2015-yilga nisbatan 43,4 % ko‘pdir (2-rasm).

1-rasm.Umumiy o‘rta ta’lim muassasalari sonining o‘sish dinamikasi (1990–2024)

2-rasm. Umumiy o‘rta ta’lim muassasalari o’qituvchi va o‘quvchi sonining o‘sish dinamikasi (2010–24)

So‘rovnomada ishtirok etgan 120 nafar respondentning umumiy fikrlari quyidagicha taqsimlandi:

3-rasm. So‘rovnoma natijalari bo‘yicha respondentlarning bahosi

Bundan tashqari, ochiq savollarga berilgan javoblarda quyidagi mavzular eng ko‘p takrorlangan:
−	 “Shoshma-shosharlik” — 68 %,
−	 “Kadrlar yetishmasligi” — 47 %,
−	 “Maktabda joylar yetishmasligi” — 41 %,
−	 “Xalqaro standartga moslashish zarur” — 34 %.
Bu natijalar 12 yillik ta’lim tizimiga nisbatan ehtiyotkor va shubhali munosabat mavjudligini ko‘rsatadi.
Yarim tuzilgan intervyular asosida infratuzilma tanqisligi, pedagogik tayyorgarlik, hamda foundation 

ekvivalentligi kabi asosiy mavzular ajratib olindi. 15 nafar ekspert o‘rtasida o‘tkazilgan suhbatlar natijasida 
islohotning maqsadi ijobiy, biroq amaliy bosqichda infratuzilma va kadrlar tayyorgarligi yetarli emasligi 
aniqlangan.

OAV va bloglardagi 28 ta matnli manba NVivo 14 dasturi yordamida kodlandi. Tematik tahlil quyidagi 
ustuvor yo‘nalishlarni ko‘rsatdi (4-rasm).

4-rasm. NVivo kontent-tahlil bo‘yicha mavzular ulushi

Tahlil shuni ko‘rsatadiki, ommaviy axborot maydonida muhokama markazida sig‘im va kadrlar muammosi 
turibdi, bu esa jamoatchilik kayfiyati bilan to‘liq mos tushadi. O‘zbekiston tajribasi Finlyandiya, Koreya, Yaponiya, 
Qozog‘iston va Rossiya bilan solishtirilganda quyidagi xulosalar olindi.

1-jadval. Qiyosiy tahlil natijalari

Mamlakat O‘qish 
muddati Asosiy yondashuv O‘zbekiston uchun 

o‘xshash jihatlar Farqli jihatlar

Finlyandiya 9 yil Kompetensiyaviy, tanqidiy 
fikrlash O‘qituvchi markaziy rolda Yillik son kam, lekin sifat 

yuqori

Koreya 12 yil STEM, raqamli 
integratsiya Raqamli ta’limga o‘tish Yuqori yuklama

Yaponiya 12 yil Kasbiy yo‘naltirish Amaliy yo‘nalish 9 yillik majburiy ta’lim

Qozog‘iston 12 yil 5+5+2 modeli Bosqichma-bosqich o‘tish O‘qituvchi tayyorlash tizimi 
kuchliroq

Rossiya 11 yil Profil o‘qitish Differensial yondashuv 12 yil emas
Bu tahlil shuni ko‘rsatadiki, O‘zbekiston uchun eng maqbul yo‘l — Finlyandiya va Qozog‘iston tajribalarini 

uyg‘unlashtirgan, bosqichma-bosqich raqamli integratsiyaga asoslangan model hisoblanadi.

X U L O S A
Tadqiqot natijalari shuni ko‘rsatadiki, O‘zbekistonning 12 yillik ta’lim tizimiga qaytish tashabbusi 

mamlakatning inson kapitalini rivojlantirish va xalqaro standartlarga moslashish yo‘lidagi muhim qadamdir. 
Biroq, bu islohotning amaliy natijadorligi uni joriy etish sharoitlariga — infratuzilma, kadrlar salohiyati, metodik 
ta’minot va jamiyat tayyorgarligiga bevosita bog‘liq.

Hozirgi holatda umumiy o‘rta ta’lim tizimi 10 943 ta maktab va 6,77 million o‘quvchini qamrab olgan 
bo‘lsa-da, o‘quvchilar sonining yillik o‘sishi infratuzilmaning kengayish sur’atidan tezroq kechmoqda. Bu holat, 

ayniqsa, 6 yoshli bolalarni “nol-sinf”ga jalb etish jarayonida sig‘im tanqisligini kuchaytiradi. Demak, 12 yillik 
tizimni muvaffaqiyatli joriy etish uchun mavjud resurslarni qayta taqsimlash, yangi maktab binolari qurish va 
qishloq joylarda ta’lim sharoitlarini yaxshilash dolzarb vazifalardandir.

Pedagogik jihatdan ham tizim sezilarli tayyorgarlikni talab etadi. Tadqiqot davomida o‘qituvchilarning 52 
foizi yangi dasturlarni o‘qitish uchun metodik va psixologik jihatdan yetarli tayyor emasligini bildirgan. Shu 
sababli, malaka oshirish, psixologik-pedagogik tayyorlov kurslari va raqamli ta’lim metodikasini joriy etish zarur. 
Ayniqsa, “nol-sinf” bosqichida bolalarning yoshga oid psixologik xususiyatlarini hisobga olgan o‘qituvchilar 
tayyorlash muhim ahamiyat kasb etadi.

Jamiyatdagi umumiy munosabat esa ehtiyotkor optimizm bilan tavsiflanadi. So‘rov natijalariga ko‘ra, 
respondentlarning 38 foizi islohotni qo‘llab-quvvatlagan, 68 foizi esa uni “shoshma-shosharlik” deb baholagan. 
Bu esa ijtimoiy kommunikatsiya va axborot-tushuntirish ishlarini kuchaytirish zarurligini anglatadi. Islohot faqat 
yuqoridan pastga qaror shaklida emas, balki jamiyat bilan birgalikda muhokama qilinadigan, tushunarli va 
bosqichma-bosqich amalga oshiriladigan jarayon bo‘lishi lozim.

Shuningdek, “nol-sinf” modeli xalqaro “foundation year” tizimining o‘rnini to‘liq bosa olmaydi. Foundation — 
bu universitetga tayyorlov bosqichi bo‘lib, akademik yozuv, til va mutaxassislik tayyorgarligini o‘z ichiga oladi. 
Aksincha, “nol-sinf” maktabgacha ta’limni kengaytiruvchi bosqich sifatida talqin qilinishi kerak. Shu bois, ta’lim 
tizimida foundation bosqichini keyingi, akademik darajadagi tayyorlov sifatida joriy etish maqsadga muvofiqdir.

Xalqaro tajriba ham shuni ko‘rsatadiki, ta’lim samaradorligi yillar soni bilan emas, balki o‘quv jarayonining 
mazmuni va sifatiga bog‘liq. Finlyandiya, Koreya, Yaponiya, Qozog‘iston va Rossiya tajribalari shundan dalolat 
beradiki, muvaffaqiyatli tizimlar kompetensiyaviy o‘qitish, bosqichma-bosqich islohot, o‘qituvchini rivojlanish 
markaziga aylantirish va raqamli texnologiyalarni keng qo‘llashga asoslanadi.

Shu nuqtayi nazardan, O‘zbekiston uchun eng maqbul yo‘l — Finlyandiya modelining sifat yondashuvi 
bilan Qozog‘istonning bosqichma-bosqich o‘tish tajribasini uyg‘unlashtirgan, raqamli integratsiyaga asoslangan 
modelni shakllantirishdir.

